
წინასიტყვაობა

ყველა ადამიანი იბადება თავისუფალი და თანასწორი, ხოლო სახელმ-
წიფოს ვალდებულებაა, უზრუნველყოს ამ უფლებების უპირობო დაცვა. თითოეუ-
ლი სახელმწიფო სტრუქტურა ვალდებულია, ხელი შეუწყოს ადამიანის უფლებების 
დაცვას და საზოგადოებაში ძალადობის აღმოფხვრას. სამწუხაროდ,  დღესდღეობ-
ით, ძალადობა  ერთ-ერთ ყურადსაღებ გამოწვევას წარმოადგენს. ძალადობასთან 
გამკლავებისათვის მნიშვნელოვანია, სახელმწიფოში არსებულმა ყველა ორგანი-
ზაციამ უზრუნველყოს ქმედითი ნაბიჯების გადადგმა. 

საქართველოს იუსტიციის სამინისტროს მმართველობის სფეროში მოქმედ 
სსიპ „იუსტიციის სახლში“ მომსახურება, ძირითადად, პირისპირ კომუნიკაციით 
ხორციელდება. 

მნიშვნელოვანია, იუსტიციის სახლის თანამშრომლები ფლობდნენ ინფორმ-
აციას ძალადობის შესახებ, რათა შეძლონ მომსახურების პროცესში ძალადობის 
ფაქტების იდენტიფიცირება და დროული შეტყობინება შესაბამისი სახელმწიფო 
სტრუქტურებისათვის.   

სსიპ „იუსტიციის სახლში“ მომსახურების გაწევის დროს ძალადობის იდე-
ნტიფიცირებისა და მასზე რეაგირების მექანიზმების ცოდნა შექმნის ძალადობასთან 
ბრძოლის ეფექტურ სისტემას.

„მომხმარებლებს შორის შესაძლო ძალადობის ფაქტების გამოვლენისა 
და მათზე რეაგირების სახელმძღვანელო“ შექმნილია საქართველოს იუსტიციის 
სამინისტროს მმართველობის სფეროში მოქმედი სსიპ „იუსტიციის სახლის“ მიერ 
გაერო-ს განვითარების პროგრამის (UNDP), დიდი ბრიტანეთისა და ჩრდილოეთ 
ირლანდიის გაერთიანებული სამეფოს მთავრობის (UK aid) და შვედეთის მთა-
ვრობის მხარდაჭერით, ქვეპროექტის – „გაუმჯობესებული სერვისები ყველასათვის 
– მეორე ეტაპი“ – ფარგლებში. 

სახელმძღვანელოში გათვალისწინებულია ზემომითითებული საგრანტო 
ქვეპროექტის ფარგლებში ჩატარებული კვლევის შედეგები.

შესავალი 

სახელმძღვანელო განკუთვნილია სსიპ „იუსტიციის სახლის“ თანამშრომლებ-
ისათვის. მისი მიზანია, იუსტიციის სახლის თანამშრომლებმა მიიღონ შესაბამისი 
ინფორმაცია და ცოდნა, რაც მათ დაეხმარებათ მომსახურების მიწოდების დროს 
შესაძლო ძალადობის ფაქტების იდენტიფიცირებასა და შემდგომ კანონმდებლობ-
ით გათვალისწინებული პროცედურებით რეაგირებაში. 

სახელმძღვანელოში წარმოდგენილია ინფორმაცია ძალადობის ფსი-
ქოლოგიური და სოციალური ასპექტების, ძალადობის გამომწვევი და ხელშემწყობი 
ფაქტორების, ძალადობის სხვადასხვა ფორმისა და მათი იდენტიფიცირებისთვის 
საჭირო ნიშნების, ძალადობის მსხვერპლისა და მოძალადისათვის დამახა-
სიათებელი ქცევითი ნიშნებისა და მათზე რეაგირების შესახებ. მასში, ასევე, ასა-
ხულია რჩევები იუსტიციის სახლის თანამშრომლებისათვის, როგორ მოახდინონ 
ეფექტიანი კომუნიკაცია ძალადობის ფაქტების იდენტიფიცირებისას.

ძალადობის წინააღმდეგ ბრძოლაში მნიშვნელოვანია სახელმწიფო სერვის-
ების მიმწოდებელი სექტორის ჩართულობა, რადგან სერვისის მიწოდებისას, 
შესაბამისი უნარებისა და ცოდნის ფლობის შემთხვევაში, ადვილია ძალადობის 
გამოვლენა და მსხვერპლისათვის დროული დახმარების შეთავაზება.

ძალადობაზე საუბრისას განსაკუთრებით გამოსაყოფია ოჯახში ძალადობა, 
რადგან ის უნივერსალური მოვლენაა, რომელიც შეიძლება შეეხოს საზოგადოების 
ნებისმიერ წევრს, მიუხედავად მისი რასობრივი, სოციალური თუ კულტურული 
კუთვნილებისა. ოჯახური ძალადობა საჭიროებს კომპლექსურ რეაგირებას სახელმ-
წიფოსაგან. იუსტიციის სახლში არსებული ყველა სერვისის მიწოდების დროს 
შეიძლება გამოვლინდეს მომხმარებლებს შორის ოჯახში ძალადობის მსხვერპლი. 
უნდა აღინიშნოს, რომ ოჯახში ძალადობა არ გულისხმობს მხოლოდ ცოლ-ქმარს 
შორის ძალადობას, ოჯახში ძალადობა ხორციელდება ოჯახის წევრის (წევრების) 
მიერ ოჯახის სხვა წევრზე (წევრებზე).

ცნებები და ტერმინები

ფიზიკური ძალადობა  – ცემა, წამება, ჯანმრთელობის დაზიანება, თავისუ-
ფლების უკანონო აღკვეთა ან სხვა ისეთი მოქმედება, რომელიც იწვევს ფიზიკურ 
ტკივილს ან ტანჯვას; ჯანმრთელობის მდგომარეობასთან დაკავშირებული 
მოთხოვნების დაუკმაყოფილებლობა, რაც იწვევს ოჯახის წევრის ჯანმრთელობის 
დაზიანებას ან სიკვდილს1;

სექსუალური ძალადობა – სექსუალური კავშირი ძალადობით, ძალადო-
ბის მუქარით ან მსხვერპლის უმწეობის გამოყენებით; სქესობრივი კავშირი ან 
სექსუალური ხასიათის სხვაგვარი მოქმედება, ან გარყვნილი ქმედება არასრულწლ-
ოვნის მიმართ;

ეკონომიკური ძალადობა – ქმედება, რომელიც იწვევს საკვებით, საცხოვ-
რებლით და ნორმალური განვითარების სხვა პირობებით უზრუნველყოფის, 
საკუთრების და შრომის უფლებების განხორციელების, აგრეთვე, თანასაკუთრებ-
აში არსებული ქონებით სარგებლობისა და კუთვნილი წილის განკარგვის უფლების 
შეზღუდვას;

იძულება – ადამიანის ფიზიკური ან ფსიქოლოგიური იძულება, შეასრულოს 
ან არ შეასრულოს მოქმედება, რომლის განხორციელება ან რომლისგან თავის 
შეკავება მისი უფლებაა, ან/და საკუთარ თავზე განიცადოს თავისი ნება-სურვილის 
საწინააღმდეგო ზემოქმედება;

ფსიქოლოგიური ძალადობა – შეურაცხყოფა, შანტაჟი, დამცირება, მუქარა 
ან სხვა ისეთი მოქმედება, რომელიც იწვევს ადამიანის პატივისა და ღირსების 
შელახვას;

უგულებელყოფა (ბავშვებთან მიმართებით) – მშობლის/მშობლების, სხვა 
კანონიერი წარმომადგენლის ან/და სხვა პასუხისმგებელი პირის მიერ ბავშვის 
ფიზიკური (მათ შორის, კვება, ჰიგიენა, საცხოვრისი), ფსიქოლოგიური საჭიროებების 
დაუკმაყოფილებლობა; საბაზისო განათლების უფლების შეზღუდვა; საფრთხ-
ისაგან დაუცველობა; დაბადების რეგისტრაციის ან/და ბავშვისათვის პირადობის 
დამადასტურებელი დოკუმენტაციის მოწესრიგებისათვის, აგრეთვე, სამედიცინო 
და სხვა მომსახურებით სარგებლობისათვის აუცილებელი მოქმედებების განუხო-
რციელებლობა, თუკი მშობელს (მშობლებს), სხვა კანონიერ წარმომადგენელს ან/
და სხვა პასუხისმგებელ პირს აქვს (აქვთ) სათანადო ინფორმაცია, შესაძლებლობა 
და ხელი მიუწვდება (მიუწვდებათ) შესაბამის მომსახურებაზე;

1 საქართველოს კანონი „ქალთა მიმართ ძალადობის ან/და ოჯახში ძალადობის 
აღკვეთის, ძალადობის მსხვერპლთა დაცვისა და დახმარების შესახებ“

შევიწროება – „არასასურველი ქცევა“, ძალადობის ერთ-ერთი ფორმა, 
რომელიც შეიძლება გამოიხატოს ფიზიკური, სიტყვიერი ან არასიტყვიერი 
საქციელით და „მიზნად ისახავს ან იწვევს პირის ღირსების შელახვას, ან მისთვის 
დამაშინებელი, მტრული, დამამცირებელი თუ შეურაცხმყოფელი გარემოს შექმნას“;

ოჯახის წევრი – დედა, მამა, პაპა, ბებია, მეუღლე, შვილი (გერი), ნაშვილ-
ები, მინდობით აღსაზრდელი, მშვილებელი, მშვილებლის მეუღლე, მინდობით 
აღმზრდელი (დედობილი, მამობილი), შვილიშვილი, და, ძმა, მეუღლის მშობელი, 
სიძე, რძალი, ყოფილი მეუღლე, არარეგისტრირებულ ქორწინებაში მყოფი პირი 
და მისი ოჯახის წევრი, მეურვე, მზრუნველი, მხარდამჭერი, აგრეთვე, პირები, 
რომლებიც მუდმივად ეწევიან ან ეწეოდნენ ერთიან საოჯახო მეურნეობას.

ძალადობის არსი

ძალადობა წარმოადგენს სახელმწიფოსა და საზოგადოების წინაშე მდგარ 
მნიშვნელოვან სოციალურ და სამართლებრივ პრობლემას, რომელიც აფერხებს 
ცალკეული ინდივიდისა და მთლიანად საზოგადოების განვითარებას. ძალადო-
ბის გავრცელება ნეგატიურად აისახება არა მარტო საზოგადოების განვითარებაზე, 
არამედ ქვეყნის ეკონომიკურ მდგომარეობაზე, მომავალი თაობის განვითარებაზე 
და მათ საზოგადოების აქტიურ მოქალაქეებად ჩამოყალიბებაზე. ძალადობას აქვს 
თავისი ფსიქოლოგიური და სოციალური ასპექტები, გამომწვევი/ხელშემწყობი 
ფაქტორები, რომლებიც სხვადასხვა ქვეყანასა და საზოგადოებაში მსგავსად ვლი-
ნდება. ამავე დროს, სხვადასხვა ქვეყანაში პრობლემა განსხვავებულ სახეს და 
მასშტაბს იღებს საზოგადოებრივი ცხოვრებისა და კულტურული თავისებურებების 
გათვალისწინებით.

ძალადობა შესაძლოა, უკავშირდებოდეს ერთჯერადად განხორციელებულ 
ქმედებას, ასევე, წარმოადგენდეს დროში განგრძობად პროცესს, რაც შეიძლება 
გამოვლინდეს ფიზიკური, ფსიქოლოგიური, სექსუალური ძალადობის, იძულებისა 
და უგულებელყოფის სახით. 

ამასთან, ძალადობა შეიძლება იყოს პირდაპირი ან არაპირდაპირი ხასიათ-
ის. პირდაპირია ძალადობა, როდესაც კონკრეტული მოძალადე უშუალოდ 
მსხვერპლზე ახდენს ფიზიკურ ან/და ფსიქოემოციურ ზემოქმედებას; არაპირდაპ-
ირი, ე.წ. სტრუქტურული ძალადობა გულისხმობს საზოგადოებრივ ცხოვრებაში 
ზეგავლენის მოხდენისა და ძალთა გადანაწილების უთანასწორო სისტემას. 
ზემოთქმულს ადგილი აქვს მაშინ, როდესაც ცალკეულ ინდივიდსა თუ ჯგუფს (მათ 
შორის, ქალებს, უმცირესობას მიკუთვნებულ პირებს და ა.შ.) ხელოვნური ბარიერები 
ექმნება საზოგადოებაში ინტეგრირების გზაზე. შესაბამისად, ძალადობა შეიძლება 
განიმარტოს, როგორც ნებისმიერი აქტი, რომელიც ფიზიკურ, სექსუალურ ან ფსი-
ქოლოგიურ ტრავმას აყენებს ან შეუძლია მიაყენოს მსხვერპლს, მათ შორის, ასეთ 
ქმედებასთან დაკავშირებული მუქარა, თავისუფლების იძულებითი ან თვითნებური 
აღკვეთა, განურჩევლად იმისა, ის ხდება საზოგადოებრივ თუ პირად სფეროში.

ძალადობის დროს ითრგუნება ადამიანის ნება, შელახულია მისი ხელშეუხებ-
ლობა, ღირსება და თავისუფლება – მისი  უფლებები (თავისუფლებისა და 
ბედნიერებისაკენ სწრაფვის ფუნდამენტური უფლებები), რაც ადამიანს დაბადე-
ბისთანავე დაჰყვება. 

ამონარიდი კვლევის შედეგებიდან

საქართველოს იუსტიციის სამინისტროს მმართველობის სფეროში მოქმედი 
სსიპ „იუსტიციის სახლის“ მიერ გაერო-ს განვითარების პროგრამის (UNDP), დიდი 
ბრიტანეთისა და ჩრდილოეთ ირლანდიის გაერთიანებული სამეფოს მთავრობის 
(UK aid) და შვედეთის მთავრობის ფინანსური მხარდაჭერით, ქვეპროექტის 
– „გაუმჯობესებული სერვისები ყველასათვის – მეორე ეტაპი“  – ფარგლებში, 
ჩატარებული კვლევის შედეგებმა აჩვენა, რომ კვლევაში მონაწილე იუსტიციის სახლის 
თანამშრომლების მხრიდან გამოიკვეთა ძალადობაგანცდილ პირთან კომუნიკაციის 
ტექნიკების ცოდნის საჭიროება. იუსტიციის სახლის თანამშრომლებისა და სფეროს 
ექსპერტების მხრიდან ერთხმად დაფიქსირდა, რომ იდენტიფიცირებისა და 
შემდგომ ამ პირებთან საუბრის უსაფრთხოდ წარმართვის სპეციფიკის ცოდნა 
მნიშვნელოვანია ხარისხიანი მომსახურების უზრუნველსაყოფად. 

ძალადობას (იქნება ეს ოჯახში ძალადობა ქალთა, ბავშვთა და ოჯახის სხვა 
წევრების მიმართ, თუ ძალადობრივი ქმედებები სკოლაში, ქუჩასა და საცხოვ-
რებელ უბანში) აქვს თავისი გამომწვევი მიზეზები და ხელშემწყობი ფაქტორები. 
უპირველეს ყოვლისა, აუცილებელია ამ მიზეზთა დადგენა და შემდეგ მათი 
გადაჭრის გზების განსაზღვრა, რათა პრობლემა ეფექტიანად იყოს დაძლეული. 
ამ ფაქტორების ჩამონათვალი არ არის ამომწურავი, რაც მიუთითებს პრობლემის 
კომპლექსურობაზე. ძალადობის უმთავრესი მიზეზია მოძალადე პირის სურვილი, 
დომინირებდეს და კონტროლი განახორციელოს მასზე დამოკიდებულ (ან მის მიერ 
ასეთად მიჩნეულ) ადამიანებზე. 

ძალადობრივი გამოვლინებების რისკი გვხვდება სხვადასხვა გარემოში, მათ 
შორის, იმ პირთა მიმართ, რომელნიც მოძალადესთან მიმართებით იმყოფებიან 
სიტუაციურად ან/და სხვა ფაქტორით განპირობებულ უთანასწორო მდგომარეობაში. 
იმ გარემოსა და ჯგუფებში, რომლებსაც ახასიათებთ დაუცველობა და სოციალ-
იზაციის ნაკლებობა, მსხვერპლის როლში ხშირ შემთხვევაში გვევლინებიან ქალები, 

ბავშვები, შეზღუდული შესაძლებლობების მქონე პირები და მოხუცები, რომელთა 
უთანასწორო მდგომარეობა აადვილებს მათზე ძალადობის განხორციელებას. ამა-
სთან, ძალადობა შეიძლება გამოიხატოს როგორც პირდაპირი, ისე არაპირდაპირი 
ფორმით.

ოჯახში ძალადობა ერთ-ერთი სერიოზული და გავრცელებული ძალადობის 
ფორმაა. იგი მსოფლიოს ნებისმიერ ქვეყანაში არსებობს და საზოგადოების ყვე-
ლა ფენას მოიცავს. ოჯახში ძალადობას ახასიათებს ფარული, სპეციფიკური და 
განგრძობადი ხასიათი, რადგან იგი ხორციელდება ოჯახის წევრის ან წევრების 
მიერ ოჯახის სხვა წევრ(ებ)ის მიმართ.

ოჯახში ძალადობისა და ქალთა მიმართ ძალადობის გამომწვევი ძირითადი 
მიზეზია საზოგადოებაში ქალისა და მამაკაცის თანასწორუფლებიანობის შესახებ 
სიღრმისეული ცოდნის ნაკლებობა. ამ დამოკიდებულებას აძლიერებს გენდერ-
ული სტერეოტიპები –  საზოგადოებაში გაბატონებული მცდარი შეხედულება ქალის 
და კაცის სოციალურ როლზე, ფუნქციებსა და ქცევაზე. სწორედ გენდერულ სტე-
რეოტიპებს მივყავართ იქამდე, რომ საზოგადოების გარკვეული ნაწილი, რიგ 
შემთხვევებში, ძალადობას ამართლებს ან არ აცხადებს მის შესახებ და თმენის 
ვალდებულებას ქალს აკისრებს. 

კვლევები გვიჩვენებს, რომ ოჯახში ძალადობა არ არის რაიმე კონკრეტული 
სოციალური ჯგუფისთვის დამახასიათებელი ქცევა. ეს არის საყოველთაო მოვლენა, 
რომელიც შეიძლება ნებისმიერ ოჯახს შეეხოს. შესაბამისად, მართებული ღირებუ-
ლებითი სისტემის ჩამოყალიბება თანაბრად ესაჭიროება საზოგადოების ყველა 
წევრს, რაშიც სახელმწიფომ თავისი როლი უნდა შეასრულოს ოჯახის, სკოლის და 
სხვა საზოგადოებრივი ინსტიტუტების გვერდით. 

ძალადობის ხელშემწყობი 
ფაქტორები 

ოჯახში ძალადობას აქვს სხვადასხვა ხელშემწყობი, მაპროვოცირებელი 
ფაქტორი, თუმცა, ოჯახში ძალადობის უმთავრესი მიზეზი არის ოჯახის ერთი წევრის 
მიზანი, ოჯახის მეორე წევრზე მოიპოვოს ძალაუფლებისა და კონტროლის შესაძლ-
ებლობა. ოჯახში ძალადობის ხელშემწყობი მაპროვოცირებელი ფაქტორები 
შეიძლება იყოს კულტურული, ეკონომიკური, სამართლებრივი თუ პოლიტიკური 
ხასიათის: 

 z გენდერული უთანასწორობა ქალსა და კაცს შორის, ამ უკანასკნელის 
სასარგებლოდ; 

 z ქალისა და მამაკაცის წინასწარ განსაზღვრული როლები; 

 z ტრადიციული წარმოდგენა ოჯახში მამაკაცის დომინანტური როლის 
შესახებ; 

 z წარმოდგენები მამაკაცის როგორც მესაკუთრის შესახებ; 

 z ნაადრევი ან/და იძულებითი ქორწინება; 

 z ძალადობის გაგება პრობლემის გადაჭრის მიღებულ მეთოდად (მაგ.: მშო-
ბლები შესაძლოა, ასეთ ქმედებებს აღიარებენ ბავშვის აღზრდის საუკეთესო 
საშუალებად); 

 z წარსულში (ბავშვობაში) განცდილი ძალადობა (ოჯახში თუ აღმზრდელობით 
დაწესებულებაში), რის გამოც შემდგომში შესაძლებელია, თავადაც გახდნენ 
მოძალადეები (რადგან მხოლოდ ძალადობრივი ურთიერთობა იციან); 

 z ალკოჰოლის ჭარბი მოხმარება და ნარკოტიკულ ნივთიერებებზე დამოკი-
დებულება; 

 z ქალის ეკონომიკური დამოკიდებულება მამაკაცზე, რის გამოც შესაძლოა, 
ქალი მაინც დარჩეს მოძალადე მამაკაცთან ერთად; 

 z განათლების ხელმისაწვდომობის ნაკლებობა; 

 z მამაკაცის მიერ მეუღლის მზარდი ეკონომიკური აქტივობისა და დამოუკ-
იდებლობის საფრთხედ აღქმა (მაგ.: როდესაც მამაკაცი ფიქრობს, რომ 
მეუღლის/პარტნიორის ფინანსური დამოუკიდებლობით ის დაკარგავს მასზე 
ზეგავლენას);

 z  სამართლებრივი ცნობიერების დაბალი დონე;

 z უმუშევრობით გამოწვეული სტრესი, რაც იწვევს დაძაბულ ურთიერთობებს 
ოჯახის წევრებს შორის; 

 z მამაკაცის აღზრდის მეთოდი, როცა მას ბავშვობიდან უნერგავენ, რომ ის 
ოჯახში არის გადაწყვეტილების ერთპიროვნულად  მიმღები და ყველაფერი 
მისი ნებისა და გადაწყვეტილების შესაბამისად უნდა წარიმართოს;

 z საზოგადოებრივ ცხოვრებაში ქალთა პასიური როლი, რაც იწვევს მათ იდე-
ნტიფიცირებას მხოლოდ ოჯახის ნაწილად და არა დამოუკიდებელ ადა-
მიანად, რომელსაც შეუძლია საკუთარი ცხოვრების თავად წარმართვა. 

ქალთა მოწყვლადობას ხელს უწყობს ის ფაქტი, რომ ქალები, სამწუხაროდ, 
ნაკლებად არიან წარმოდგენილნი ხელმძღვანელ პოზიციებზე, რაც განსაზღვრავს 
მათ იდენტიფიცირებას მხოლოდ ოჯახის ნაწილად და არა დამოუკიდებელ, საჯარო 
სივრცეში აქტიურ ინდივიდად.

ძალადობრივი ქცევა

ძალადობა არ ვლინდება მხოლოდ ფიზიკური ძალის გამოყენებით. 
ძალადობის გამოხატვის ფორმებს წარმოადგენს:

 z ერთმანეთის მიმართ უხეში თუ გამომწვევი ტონი და გამონათქვამები (ადა-
მიანის ღირსების შემლახველი სალანძღავი სიტყვების და მუქარის თანხლე-
ბით); 

 z ვანდალური გამოვლინებები (საჯარო ნივთების დაზიანება, საკუთარი ან 
სხვათა საკუთრების მოხატვა, გრაფიტი ან შენობების დაბინძურება); 

 z ბულინგი/მობინგი (ხანგრძლივი ფიზიკური და ფსიქიკური ძალადობა ერთი 
ინდივიდის ან ჯგუფის მხრიდან მეორე ინდივიდზე, რომელსაც არ შეუძლია 
თავის დაცვა კონკრეტულ სიტუაციაში; ასევე, შეურაცხყოფის, მუქარისა და 
დისკრიმინაციის შემთხვევაში); 

 z ფიზიკური ძალის სხვადასხვა ფორმით გამოვლენა.

ძალადობა არ არის მოძალადის მხრიდან მხოლოდ ბრაზის გამოხატვისა 
და კონტროლის დაკარგვის შედეგი, ეს არის მიზანმიმართული მცდელობა, აკო-
ნტროლოს მსხვერპლი. ამ მიზნის მისაღწევად ის იყენებს ქვემოთ ჩამოთვლილ 
მეთოდებს, რომლებიც ყველაზე გავრცელებული ქცევითი მახასიათებლებია 
მოძალადისათვის:

იძულება და მუქარა

ემუქრება, რომ ტკივილს მიაყენებს;

ემუქრება, რომ მიატოვებს, თავს მოიკლავს;

აიძულებს, გამოიტანოს განცხადება პოლიციიდან;

აიძულებს, ჩაიდინოს კანონსაწინააღმდეგო ქმედება.

დაშინება

აშინებს გამოხედვით, ქცევით, ჟესტებით;

ამტვრევს ნივთებს;

ანადგურებს ნივთებს ან/და საკუთრებას;

ძალადობს ცხოველებზე;

დაშინების მიზნით აჩვენებს იარაღს.

სიტყვიერი 

შეურაცხყოფა

ესაუბრება შეურაცხმყოფელი სიტყვებით;

ესაუბრება დამამცირებელი სიტყვებით.

ფსიქოლოგიური 

ძალადობა

ამცირებს ძალადობის სუბიექტს;

აიძულებს, საკუთარ თავზე ცუდად იფიქროს;

მიმართავს დამამცირებელი სახელებით;

აკეთებს ყველაფერს, რათა ძალადობის 
სუბიექტმა იფიქროს, რომ თავადაა ფსიქიკურად 
გაუწონასწორებელი;

იყენებს ფსიქოლოგიური ძალადობის სხვადასხვა 
მეთოდს;

აიძულებს, თავი დამნაშავედ იგრძნოს.

იზოლირება

აკონტროლებს, სად მიდის, ვის ხვდება, ვის 
ელაპარაკება, რას აკეთებს, რას კითხულობს;

ზღუდავს მის საზოგადოებაში ჩართულობას;

ეჭვიანობით ცდილობს საკუთარი საქციელის 
გამართლებას.

დადანაშაულება

და უარყოფა

უმნიშვნელოდ მიიჩნევს ძალადობას;

არასერიოზულად აღიქვამს ძალადობის სუბიექტის 
შეშფოთებას;

უარყოფს ძალადობის ფაქტებს;

აკისრებს ძალადობაზე პასუხისმგებლობას;

აბრალებს, რომ მან გამოიწვია ძალადობა.

ეკონომიკური 

ძალადობა

ხელს უშლის, მოძებნოს ან/და შეინარჩუნოს 
სამსახური;
აიძულებს, მას სთხოვოს თანხა;

იღებს ძალადობის სუბიექტის თანხას;

არ აწვდის ინფორმაციას ან არ აძლევს უფლებას, 
ხელი მიუწვდებოდეს ოჯახის საერთო შემოსავალზე.

ბავშვებით 

მანიპულირება

პარტნიორს აიძულებს, ბავშვების წინაშე დამნაშავედ 
იგრძნოს თავი;

ბავშვებთან ვიზიტს იყენებს პარტნიორის 
დასამცირებლად;

პარტნიორს ბავშვების წართმევით ემუქრება.

ძალადობის მსხვერპლისათვის 
დამახასიათებელი ქცევა

მარტინ სელიგმანის2 კონცეფციის თანახმად, დასწავლილი უმწეობა არის 
მდგომარეობა, როცა ინდივიდი დარწმუნებულია, რომ სიტუაცია, რომელშიც ის 
აღმოჩნდა, საერთოდ არ არის დამოკიდებული მის ქცევაზე, მის ძალისხმევაზე. იგი 
ურიგდება ბედს, პასიურია და არ ეძებს  გამოსავალს არა მხოლოდ ამ კონკრეტული, 
არამედ ნებისმიერი მდგომარეობიდან. ამას ხელს უწყობს ის ფაქტიც, რომ საზოგა-
დოებისაგან არ ელის მხარდაჭერას და ზუსტად არ იცის, ვის მიმართოს. გარკვე-
ულ  სახელმწიფო უწყებაში მისვლისას ის არ ელოდება, რომ მისი მდგომარეობა 
შეუმჩნეველი არ დარჩება და დახმარების ხელს გაუწვდიან.  

უნდა აღინიშნოს, რომ ეს არ არის ადამიანის თანდაყოლილი 
მახასიათებელი – ეს მას დაასწავლეს; დაასწავლა მოძალადემ და საზოგა-
დოების პასიურმა რეაგირებამ მის პრობლემაზე.  

ძალადობის ნიშნების ცოდნა და დროული იდენტიფიცირება არის ერთ-
ერთი ქმედითი მექანიზმი ძალადობის იდენტიფიცირებისათვის.

მსხვერპლის მახასიათებლები:

 z იზოლაციის ტენდენცია (არ შემოდის კომუნიკაციაში, ადვილად იზო-
ლირდება ირგვლივმყოფთაგან);

 z საკუთარი თავის დადანაშაულება (ვინაიდან იზოლირებულია ოჯახისა და 
მეგობრებისაგან, არ აქვს დადებითი უკუკავშირის მიღების საშუალება და 
იღებს მხოლოდ უარყოფით უკუკავშირს);

2 მარტინ სელიგმანი – ფსიქოლოგი, პროფესორი

 z დამოუკიდებლად ნებისმიერ საკითხზე აზრის გამოთქმისაგან თავს იკავებს 
(უყურებს მის თანმხლებ ადამიანს, ელოდება მისგან ნებართვას ნებისმიერ 
კითხვაზე პასუხის გაცემისას);

 z ახასიათებს მაღალი ან მკვეთრად დაბალი პასუხისმგებლობა (როგორც 
თავის, ისე სხვის ქმედებებზე გადაჭარბებულად დაბალი/მაღალი პასუხი-
სმგებლობის გრძნობა);

 z აუტოაგრესია – აგრესია მიმართული საკუთარი თავის მიმართ, ფიქრები 
თვითმკვლელობაზე და თვითმკვლელობის მცდელობები. თვითმკვლე-
ლობა უკავშირდება მსხვერპლის დაბალ თვითშეფასებას, ბრალეულობისა 
და სირცხვილის განცდას;

 z სჯერა, რომ ეჭვიანობა სიყვარულისთვისაა დამახასიათებელი;

 z ეძებს აღიარებას, მოწონებას, უპირობო მიღებას;

 z დამოკიდებულია მის თანმხლებ პირზე;

 z უარყოფს გრძნობებს;

 z თავს გრძნობს უსუსურად და უიმედოდ;

 z ნაკლებად უვლის/უფრთხილდება თავს.

აღნიშნულ თავში აღწერილი ძალადობის ნიშნები არ შეიძლება დამოუკ-
იდებლად განიხილებოდეს; ისინი მხოლოდ ერთობლივად, კომბინაციაში 
ბადებს ოჯახში ძალადობაზე ეჭვს.

ნების გამოვლენა 

ადამიანის იძულება – განახორციელოს გარკვეული ქმედება, არის ადამიანის 
უფლებების დარღვევა. იუსტიციის სახლში შესაძლოა, აღნიშნული ფაქტი გამოვლ-
ინდეს ქონების გადაფორმების, იძულებითი ქორწინების, გვარის შეცვლის, არა-
სრულწლოვნის მიერ პირადობის, პასპორტის ან დაბადების მოწმობის აღებისათვ-
ის განსახორციელებელი ქმედებების დროს.

განვიხილოთ რამდენიმე სერვისი, რომელთა მიწოდების დროსაც  
შესაძლებელია, ადგილი ჰქონდეს ადამიანის ნების გამოვლენის იძულებას:

ხშირია შემთხვევები, როდესაც  ქვეყნიდან არასრულწლოვნის გაყვანის 
მიზნით ერთი მშობელი მეორეს აიძულებს თანხმობის გამოხატვას იუსტიციის 
სახლში;

ასევე, ხშირია შემთხვევები, როდესაც ქორწინების რეგისტრაციისას 
ერთ-ერთი მეუღლე აიძულებს მეორეს გვარის შეცვლას. ქორწინების 
რეგისტრაციის შემდგომ აღნიშნული ფორმით მეუღლის იძულება იოლია, 
რადგან თანაცხოვრების პერიოდში ფსიქოლოგიურ ძალადობას ნაკლები 
წინააღმდეგობით შეძლებს და შედეგსაც მალე მიაღწევს. 

ქონების გასხვისების იძულება ნასყიდობის ან ჩუქების გზით 
შესაძლებელია, მოხდეს როგორც მეუღლეებს შორის, ისე ოჯახის ახალგაზრდა 
წევრის მხრიდან ოჯახის ხანდაზმული წევრის მიმართ. ხშირია ქონების 
იძულებითი გაყიდვის ან ჩუქების შემთხვევები, როდესაც და აიძულებს ძმას 
ან/და პირიქით, მეუღლის მშობელი, სიძე, რძალი, მეურვე, მზრუნველი.

ზემოთ ჩამოთვლილი მაგალითების უმეტესობა დაკავშირებულია ოჯახში 
ძალადობასთან, რადგან უმრავლეს შემთხვევაში ვლინდება ძალადობრივი 
ქმედება ოჯახის წევრებს შორის. თუმცა, უნდა აღინიშნოს, რომ შესაძლებელია 
მოძალადე ან/და მსხვერპლი არ იყოს ოჯახის წევრი, მაგალითად, იყოს 
მეზობელი და ა.შ.

განვმარტოთ ნების გამოვლენის ცნება: „საქართველოს სამოქალაქო 
კოდექსის“ თანახმად, გარიგება არის ცალმხრივი, ორმხრივი ან მრავალმხრ-
ივი ნების გამოვლენა, რომელიც მიმართულია სამართლებრივი ურთიერთობის 
წარმოშობის, შეცვლის ან შეწყვეტისაკენ. შესაბამისად, ნების გამოვლენის 
განმარტებისას ნება უნდა დადგინდეს გონივრული განსჯის შედეგად და არა 
მარტოოდენ გამოთქმის სიტყვასიტყვითი აზრიდან.3

3 „საქართველოს სამოქალაქო კოდექსი“, მუხლი 50, 52

http://www.supremecourt.ge/files/upload-file/pdf/n77-mnishvnelovani-ganmarteba.pdf

იუსტიციის სახლში გარიგების დამოწმების, ქონების გასხვისების ან 
გაჩუქების დროს მოქალაქემ უნდა დააფიქსიროს საკუთარი ნება აღნიშნულ 
ქმედებებთან მიმართებით. ასეთ დროს მნიშვნელოვანია, მოქალაქის მიერ 
ნების გამოხატვა იყოს ნებაყოფლობითი, რომლის დროსაც სრულად აცნობი-
ერებს მის სამართლებრივ შედეგებს. ამისათვის სასურველია,  იუსტიციის 
სახლის თანამშრომელმა დეტალურად აუხსნას მოქალაქეს ის სამართლებრივი 
შედეგი, რომელიც დადგება კონკრეტული ქმედების განხორციელებისას. 
აქვე მნიშვნელოვანია, განმარტება გაკეთდეს, მაგალითად, ხელშეკრულების 
გაფორმების დროს ხელშეკრულების უმრავლეს მუხლზე, რომლებიც მოქალა-
ქის უფლებრივ მდგომარეობას ეხება. არ იქნება საკმარისი  გასაფორმებელი 
ხელშეკრულების შესახებ ზოგადი ინფორმაციის მიწოდება. ნების გამოვლენის 
ნებაყოფლობითობა უნდა დადგინდეს გონივრული მსჯელობის შეჯერებით და 
არა მარტოოდენ სიტყვიერად მიღებული თანხმობის შედეგად. ცხადია, რომ 
ეს „გონივრული მსჯელობა“ უნდა ემყარებოდეს გარკვეულ კრიტერიუმს;   
კერძოდ, ნების გამოვლენის განმარტება უნდა განხორციელდეს ნების მიმღების 
აღქმის (გაგების) შესაძლებლობათა გათვალისწინებით.   განმარტების დროს 
მხედველობაში უნდა იქნეს მიღებული და ახსნილი ამგვარი შემთხვევისათვის 
დამახასიათებელი ყველა სამართლებრივი შედეგი.

ზემოთქმულიდან გამომდინარე, იუსტიციის სახლის თანამშრომელი 
უნდა დარწმუნდეს, რომ მომსახურების მიმღებს სრულად ესმის და აანალიზებს 
მიწოდებულ ინფორმაციას. 

რეკომენდაციები იუსტიციის სახლის თანამშრომლებს 

ნების გამოვლენისას საყურადღებო დეტალების გამოკვეთის თვალსაზრისით,

 z სთხოვეთ სერვისის მიმღებ პირს, თავად დაასაბუთოს საკუთარი 
გადაწყვეტილება;

 z სთხოვეთ სერვისის მიმღები პირის თანმხლებს, არ ჩაერთოს საუბარ-
ში;

 z შეეცადეთ, დეტალურად აუხსნათ ის სამართლებრივი შედეგი, რაც 
დადგება.

იძულებითი ქორწინება

იძულებითი ქორწინების დროს ირღვევა ადამიანის ერთ-ერთი მნი-
შვნელოვანი უფლება – ნების გამოხატვის თავისუფლება, რასაც საერთაშორისო 
საზოგადოება აღიარებს როგორც ადამიანის უფლებების დარღვევას და ძალადო-
ბის ერთ-ერთ ფორმას.

იძულებითი ქორწინების გამომწვევი მიზეზები:

 z ოჯახის ან ნათესაობის მხრიდან სექსუალური ცხოვრების არასასურველი 
ფორმების წინააღმდეგ ბრძოლა (სავარაუდო უფლებების ჩათვლით ან 
ლგბტ);

 z ბრძოლა არასასურველი ქცევის წინააღმდეგ, როგორიცაა ალკოჰოლის და 
ნარკოტიკების მოხმარება;

 z „შეუსაბამო“ ურთიერთობების პრევენცია, მაგალითად, ეთნიკური, 
კულტურული, რელიგიურად სხვა მრწამსის ადამიანთან ურთიერთობა;

 z ოჯახის დაცვის უზრუნველყოფა;

 z პასუხი მეგობრებისა თუ ნათესავების ზეწოლაზე;

 z ოჯახური კავშირების გაძლიერების მცდელობა;

 z ოჯახის წევრების მხრიდან ფინანსური სარგებლის მიღება;

 z ოჯახის, უძრავი ქონების, ოჯახის საკუთრების შენარჩუნების და ა.შ. სურვილი;

 z კულტურული  და რელიგიური იდეალების დაცვა;

 z ოჯახის წევრებისათვის სხვა ქვეყნის მოქალაქეობის მიღება ან სხვა 
ქვეყანაში საცხოვრებლით უზრუნველყოფა;

 z ოჯახის დიდი ხნის ვალდებულებები.

მითები და რეალობა იძულებითი ქორწინების შესახებ

  მითი რეალობა

იძულებითი ქორწინება  იშვიათად 
ხდება ევროპაში;

იძულებითი ქორწინება გავრცე-
ლებული პრობლემაა მთელ მსო-
ფლიოში;

საჭიროა ამ კულტურული 
ტრადიციის პატივისცემა;

იძულებითი ქორწინება არის 
დანაშაული და ადამიანის უფლებების 
დარღვევა;

ეს მხოლოდ გოგონების ხვედრია;

მართალია, იძულებითი  
ქორწინების მსხვერპლი უმეტეს 
შემთხვევაში ხდებიან გოგონები, თუმცა,  
შეიძლება, ბიჭებიც  აიძულონ, დაქორწ-
ინდნენ; 

საუკეთესო ადგილი გოგონე-
ბისათვის არის ოჯახი. პრობლემას 
საოჯახო საბჭო განიხილავს და გადაწყ-
ვეტს;

როდესაც საქმე იძულებით 
ქორწინებას ეხება, პრობლემის მოსაგვ-
არებლად მნიშვნელოვანია საქმეში 
მხოლოდ შესაბამისი კვალიფიკაციის 
პროფესიონალების ჩართვა; 

იძულებითი ქორწინება მხოლოდ 
ოჯახური პრობლემაა.

იძულებითი და ადრეული 
ქორწინების ნეგატიური შედეგები არა 
მხოლოდ ოჯახზე ახდენს გავლენას, არა-
მედ მთელ საზოგადოებასა და ქვეყნის 
განვითარებაზე. იზრდება არასრულწლ-
ოვნების ორსულობის რიცხვი, დედისა და 
ახალშობილის გარდაცვალების რისკი. 

რეკომენდაციები იუსტიციის სახლის თანამშრომლებს

ქორწინების რეგისტრაციის დაწყებამდე იძულებითი ქორწინებისათვის 
დამახასიათებელი ქმედებების/ნიშნების არსებობის გამოვლენის მიზნით 
იუსტიციის სახლის თანამშრომელმა ყურადღება  უნდა მიაქციოს შემდეგ ფაქტებს:

 z მომავალი დასაოჯახებელი წყვილის ნაცვლად მოდიან მათი მშობლები;
 z საუბრობს მხოლოდ ერთი მხარე;
 z დიდი განსხვავებაა ასაკში.

იმ შემთხვევაში, თუ 
გაჩნდება ეჭვი იძულებით 

ქორწინებაზე,

ქორწინების 
განაცხადის შევსების 

ან/და ქორწინების 
რეგისტრაციის  დროს 

ყურადღება უნდა მიექცეს 
შემდეგ საკითხებსაც:

1. ხომ არ აღენიშნება რომელიმე მხარეს ემოციური 
სტრესი ან/და ფიზიკური ძალადობის ნიშნები;

2. ქორწინების განაცხადის შევსების დროს რომელი-
მე მხარე ხომ არ საუბრობს გაუჩერებლად ან/და 
პირიქით – საერთოდ არ შემოდის კონტაქტში და 
არაფერს ამბობს;

3. ერთ-ერთი მხარე ვერ ახერხებს ინფორმაციის 
მოწოდებას:
•	 მომავალი მეუღლის დაბადების თარიღზე;
•	 მომავალი მეუღლის ასაკზე;
•	 მომავალი მეუღლის სამუშაო ადგილზე;
•	 მომავალი მეუღლის  საცხოვრებელ მისამართზე 

(შესაძლებელია, ზუსტად არ იცოდეს მისამართი, 
მაგრამ დაახლოებით უნდა ფლობდეს ინფორმ-
აციას);

•	 მომავალი მეუღლის ოჯახის წევრებზე (დედა, 
მამა, და, ძმა).

აუცილებლად უნდა აღინიშნოს, რომ იძულებით ქორწინებაზე 
ეჭვს ბადებს ზემოთ ჩამოთვლილი ნიშნებიდან რამდენიმეს 
ერთობლიობა. 

ძალადობა ბავშვთა მიმართ 

მიმანიშნებელი ფაქტორები ბავშვის მიმართ 
განხორციელე ბული ძალადობის ამოსაცნობად 

ბავშვზე ფიზიკური 
ძალადობის შესაძლო 

მაჩვენებლები

 z ადამიანის ნაკბენის კვალი (როცა ხელებზე ან 
სახეზე აღინიშნება კბენისთვის დამახასიათებელი 
ნიშნები);

 z სისხლჩაქცევის სხვადასხვა ფაზა (როცა სხეულზე 
თვალნათლივ ჩანს სხვადასხვა სახის სილურჯე 
ან სხვადასხვა ფერის სისხლნაჟღენთი);

 z დამწვრობა (მაგ.: სიგარეტის ან უთოს კვალი);

 z სისხლჩაქცევები უჩვეულო ადგილას – ყურებზე, 
კისერზე, ხელის თითებზე);

 z თბილ ამინდში შეუფერებელი ტანსაცმლის ჩაცმა 
(დახურული სამოსი, როცა ზედმეტად თბილად 
აცვია).

სავარაუდო ძალადობაგანცდილ ბავშვთან საუბრისას 
გაითვალისწინეთ შემდეგი რჩევები:

დაუშვებელია დაშვებულია

 z შეშინდეთ, აჩვენოთ, რომ თქვენ 
აღშფოთებული ხართ ბავშვის ან 
მშობლის ნაამბობით;

 z მათი ტკივილის გაუფასურება 
(ფრაზა „ეს არ არის მიზეზი აღე-
ლვებისათვის“ მხოლოდ იმას 
აჩვენებს, რომ თქვენ მისი არ 
გესმით);

 z უსაყვედუროთ ბავშვს იმის გამო, 
რომ აქამდე არავის უამბო ამის 
შესახებ და არაფერი მოიმოქმედა;

 z შეჰპირდეთ, რომ საიდუმლოდ 
შეინახავთ მონათხრობს (თქვენ 
შეგიძლიათ, შეჰპირდეთ პრო-
ბლემის შინაარსის შენახვას, 
მაგრამ ვერ დაფარავთ ძალადო-
ბის ფაქტს).

 z შეინარჩუნეთ სიმშვიდე;

 z აგრძნობინეთ და უთხარით, რომ 
გესმით მისი;

 z უთხარით, რომ გჯერათ მისი;

 z დაარწმუნეთ, რომ არ თვლით მას 
მომხდარში დამნაშავედ;

 z აუხსენით, რის გაკეთებას აპირებთ 
მის დასაცავად.

რეაგირება იუსტიციის სახლის 
თანამშრომლების მხრიდან

მხარდამჭერი რეკომენდაციები

ძალადობა გულისხმობს კონტროლსა და ძალაუფლებას, ამიტომ ერთ-ერთი 
მნიშვნელოვანი გზა, დაეხმარო ადამიანს, არის მისი გაძლიერება, რომ მან თავად 
მიიღოს გადაწყვეტილება თავისი უფლებების დასაცავად. ამისათვის ნებისმიერ 
პირს, ვისაც ძალადობის მსხვერპლის მხარში დგომის სურვილი აქვს, შეუძლია 
დახმარების გაწევა შემდეგი გზებით:

 z გაიაზრეთ, რომ ეს ადამიანი რთულ სიტუაციაშია. მზად იყავით, რომ მხარი 
დაუჭიროთ და მოუსმინოთ მას; უთხარით, რომ ძალადობა მისი ბრალი არ 
არის;

 z ეცადეთ, დაარწმუნოთ,   რომ მარტო არ არის და შესაძლებელია მისი 
დახმარება. მისთვის შეიძლება რთული იყოს ძალადობაზე საუბარი; 

 z დაარწმუნეთ თქვენი მხრიდან მოსმენისა და დახმარების აღმოჩენის მზა-
ობაში, როცა ის თავად იქნება მზად; 

 z მისთვის ძალიან მნიშვნელოვანია, ეგულებოდეს ვინმე, ვინც მოუსმენს;

 z არ განსაჯოთ. ბევრი მიზეზია, რის გამოც ის შეიძლება ძალადობრივ 
ურთიერთობაში რჩებოდეს. შესაძლოა, მან არაერთხელ დატოვოს, მაგრამ 
ისევ დაუბრუნდეს ამ ურთიერთობას. ნუ გააკრიტიკებთ მის გადაწყვეტილე-
ბას და ნუ შეეცდებით, დაადანაშაულოთ. 

როგორ გადავდგათ ქმედითი ნაბიჯები დასახმარებლად

შეამჩნიეთ ძალადობის ფაქტი ან თვლით, რომ იუსტიციის სახლის მომხმა-
რებელი მისი თანმხლები პირისაგან განიცდის ძალადობას, მაგრამ არ იცით, 
როგორ უნდა მოიქცეთ და რა გააკეთოთ. 

მიზეზები, რომელთა გამოც შეიძლება დახმარებისათვის ქმედითი 
ნაბიჯების გადადგმისას დაფიქრდეთ:

შემაფერხებელი მოსაზრებები
მოსაზრებები 

განხილვისათვის

 z თქვენ თვლით, რომ ეს არ 
არის თქვენი საქმე;

 z ძალადობასთან ბრძოლა 
საზოგადოების ყველა წევრის 
საქმეა;

 z თქვენ არ იცით, რა უნდა 
თქვათ;

 z თქვით, რომ თქვენ 
შეშფოთებული ხართ;

 z თქვენმა ქმედებამ შეიძლება 
უარესი შედეგი გამოიწვიოს;

 z უმოქმედობაზე ცუდი შედეგი 
ძალადობასთან ბრძოლისას 
არაფერს მოაქვს;

 z ეს ფაქტი არ არის ისეთი 
სერიოზული/მნიშვნელოვანი, 
რომ სახელმწიფო 
სტრუქტურები ჩავრთოთ;

 z ოჯახური ძალადობის ფაქტებზე 
მომუშავე კვალიფიციურ 
სახელმწიფო სტრუქტურებს 
აქვთ ოჯახურ ძალადობასთან 
გამკლავების შესაბამისი 
ცოდნა და კვალიფიკაცია; 

 z თქვენ თვლით, რომ ეს პირადი 
საქმეა.

 z როცა ვინმეს სტკივა, ის აღარ 
არის პირადი საქმე.

კონკრეტული რჩევები სავარაუდო მსხვერპლთან 
კომუნიკაციისათვის

 z საჭიროების შემთხვევაში, შეწყვიტეთ მუშაობა და მოითხოვეთ მსხვერპლთან 
პირადად გასაუბრება;

 z გასაუბრების ადგილი უნდა იყოს მოშორებული მსხვერპლის თანმხლები 
პირებისაგან (იმავე შენობაში);

 z გასაუბრებაზე აუცილებლად უნდა დაისწროთ თარჯიმანი, ასეთის საჭირო-
ების შემთხვევაში;

 z თუ სავარაუდო მსხვერპლი ღელავს თავის უსაფრთხოებაზე და ეს დააფიქ-
სირა იუსტიციის სახლის თანამშრომელთან, მაშინ თანამშრომელმა არ 
უნდა დატოვოს ის მარტო ან/და მისი ოჯახის წევრებთან;

 z დარეკეთ შესაბამის სახელმწიფო ორგანოებში და ითხოვეთ დახმარება;

 z სასურველია, სავარაუდო მსხვერპლი დარჩეს იუსტიციის სახლში შესაბა-
მისი სახელმწიფო სტრუქტურების წარმომადგენელთა მოსვლამდე.

ძალადობის ფაქტების 
გადამისამართება 

თუ თქვენ გახდით ძალადობის მსხვერპლი ან ფლობთ ინფორმაციას 
ძალადობის თაობაზე, გთხოვთ, 24 საათის განმავლობაში დარეკოთ სსიპ 
„სახელმწიფო ზრუნვისა და ტრეფიკინგის მსხვერპლთა, დაზარალებულთა 
დახმარების სააგენტოს“ – ოჯახში ძალადობის მსხვერპლთა საკონსულტაციო 
ცხელ ხაზზე: 116 006; ასევე, საქართველოს ოკუპირებული ტერიტორიებიდ-
ან დევნილთა, შრომის, ჯანმრთელობისა და სოციალური დაცვის სამინისტროს 
ცხელ ხაზზე: 1505; ან საქართველოს შინაგან საქმეთა სამინისტროს სსიპ „საგანგ-
ებო სიტუაციების კოორდინაციისა და გადაუდებელი დახმარების ცენტრის“ ცხელ 
ხაზზე: 112.

დაცვის სამართლებრივი გარანტიები

საქართველოში მოქმედი კანონმდებლობა მოწყვლადი ჯგუფების  მიმართ 
ძალადობის გამოვლენისა და აღკვეთის მიზნით ითვალისწინებს სისხლისსა-
მართლებრივ, სამოქალაქო-სამართლებრივ და ადმინისტრაციულ-სამართლებრივ 
მექანიზმებს.

სისხლისსამართლებრივი მექანიზმები ითვალისწინებს სისხლისსა-
მართლებრივი დევნის დაწყებას მოძალადის მიმართ ძალადობის სავარაუდო 
ფაქტზე, რასაც შედეგად შესაძლოა, მოჰყვეს პატიმრობა.

ადმინისტრაციულ-სამართლებრივი მექანიზმები ითვალისწინებს მოძალა-
დისათვის გარკვეული მოქმედების შეზღუდვას ან აკრძალვას, რაც ხორციელდება 
შემაკავებელი და დამცავი ორდერების გამოცემით.

⇒	 შემაკავებელი ორდერი არის პოლიციის თანამშრომლის მიერ გამოცე-
მული აქტი, რომლითაც განისაზღვრება მსხვერპლის დაცვის დროებითი 
ღონისძიებები და რომელიც გამოცემიდან 24 საათში ეგზავნება/ჰბა-
რდება მსხვერპლსა და მოძალადეს, ხოლო შემაკავებელი ორდერის 
ერთი ეგზემპლარი რჩება მის გამომცემ ორგანოში. მსხვერპლმა ან 
მოძალადემ შემაკავებელი ორდერი შეიძლება გაასაჩივროს მისთვის 
ამ ორდერის გადაცემიდან/ჩაბარებიდან 3 დღის ვადაში. შემაკავებელი 
ორდერი მოქმედებს გამოცემიდან 1 თვემდე ვადით;

⇒	 დამცავი ორდერი  არის პირველი ინსტანციის სასამართლოს მიერ 
ადმინისტრაციული სამართალწარმოების წესით გამოცემული აქტი, 
რომლითაც განისაზღვრება მსხვერპლის დაცვის დროებითი ღონისძ-
იებები. სასამართლოსათვის დამცავი ორდერის გამოცემის თაობაზე 
მიმართვის უფლება აქვს მსხვერპლს, აგრეთვე, მისი ოჯახის წევრს ან/
და მსხვერპლის თანხმობით პირს, რომელიც მსხვერპლს უწევს სამედი-
ცინო, იურიდიულ, ფსიქოლოგიურ დახმარებას, ხოლო არასრულწლ-
ოვნის მიმართ ძალადობის შემთხვევაში – ასევე, მეურვეობისა და 
მზრუნველობის ორგანოს. დამცავი ორდერი მოქმედებს გამოცემიდან 
6 თვემდე ვადით.

მომხმარებელთან   კომუნიკაცია 
კონფლიქტურ სიტუაციებში

მნიშვნელოვანია, იუსტიციის სახლის თანამშრომელმა იცოდეს უკმაყოფილო 
ან კონფლიქტურ მომხმარებელთან ურთიერთობის წესები, თუ როგორი რეაქცია 
უნდა ჰქონდეს მის აგრესიულ ქმედებაზე ან/და რა უპასუხოს. 

ყურადსაღებია, გახსოვდეთ, რომ თქვენმა ქმედებამ ან უკუკავშირმა 
არ დაამძიმოს ან/და დაძაბოს სიტუაცია. ასეთ შემთხვევებში, პირველი, რაც 
უმნიშვნელოვანესია, არის სიმშვიდის შენარჩუნება. ემოციების მართვა და აუღ-
ელვებელი პასუხის გაცემა საშუალებას მოგცემთ, აკონტროლოთ და შემდგო-
მი ქმედებებით განმუხტოთ სიტუაცია. გაბრაზებულ ან კონფლიქტურ მომხმა-
რებელთან კომუნიკაციის დროს სასურველია, გაითვალისწინოთ შემდეგი რჩე-
ვები:

რჩევები კონფლიქტურ მომხმარებელთან კომუნიკაციის 

დროს

რეკომენდებული არ არის რეკომენდებული

 z შეინარჩუნეთ სიმშვიდე და აკო-
ნტროლეთ ემოციები;

 z არ ესაუბროთ აგრესიული ტონით;

 z არ ეკამათოთ მომხმარებელს;

 z მიიღეთ სხეულის პასიური/
მშვიდი და უსაფრთხო პოზა (მაგ.: 
ხელები ერთმანეთთან ახლოს, 
გაშლილი ხელისგულები; შეარჩი-
ეთ სხეულის პოზიცია ისე, რომ 
აგრესორის მიმართ ქმნიდეს 
45-გრადუსიან კუთხეს);

 z არ აუწიოთ ხმას საუბრისას და არ 
გაიშვიროთ მისკენ ხელი/თითი;

 z მიეცით საშუალება მომხმა-
რებელს, გამოთქვას სრულად 
თავისი  მოსაზრებები;

 z არ აგრძნობინოთ ჟესტიკულაციით 
აგრესიული განწყობა (არ გქონდეთ 
ხელები მუჭშეკრული,  საუბრისას 
არ დახუჭოთ თვალები, არ შეკრათ 
წარბები);

რეკომენდებული არ არის რეკომენდებული

 z დასვით ღია კითხვები საუბრის 
გასაგრძელებლად;

 z არ შეიჭრათ მომხმარებლის პირად 
სივრცეში (არ შეეხოთ მას ფიზიკუ-
რად);

 z იყავით მოქნილი, გონიერების 
ფარგლებში;

 z არ ესაუბროთ დამცინავი ან ცინიკუ-
რი ტონით;

 z საუბრის დროს გქონდეთ პოზიტი-
ური უკუკავშირი;

 z არ უთხრათ ისეთი ფრაზები, 
რომლებიც გამოიწვევს მის გაღიზი-
ანებას (იმ შემთხვევაშიც, როცა 
მომხმარებელი ხმამაღალი ტონით 
გესაუბრებათ);

 z შეეცადეთ, დაეხმაროთ მომხმა-
რებელს არსებული პრობლემის 
აღმოფხვრაში. თუ თქვენ არ 
შეგიძლიათ მისი თხოვნის 
დაუყოვნებლივ შესრულება, აუხ-
სენით მას, რომ შეეცდებით მისი 
პრობლემის გადაჭრას უმოკლეს 
ვადებში.

 z არ შეაქციოთ ზურგი მომხმარებელს;

 z არ მისცეთ უკუკავშირი თქვენ მიმართ 
გაჟღერებულ მუქარას;

 z თუ მას აქვს რაიმე ნივთი, 
რომლითაც გემუქრებათ, არ შეეცად-
ოთ მის გამორთმევას.

ფიზიკური უსაფრთხოების დაცვისათვის 

განსახორციელებელი ქმედებები

 z შეეცადეთ, განთავსდეთ მაგიდის უკან;

 z შექმენით უსაფრთხო გარემო (რაც გულისხმობს იმას, რომ მაგიდიდან 
ნელ-ნელა აიღოთ ბასრი საგნები ან რაიმე ისეთი ნივთი, რომელიც 
შესაძლოა, გამოყენებულ იქნეს თავდასხმისათვის (მაგ.: კალამი);

 z შეატყობინეთ კოლეგას/ხელმძღვანელს დახმარების გაწევის საჭიროების 
შესახებ  (ონლაინ ჩათის ან ტელეფონის მეშვეობით);

 z მოქალაქეს აუხსენით მშვიდი ტონით, რა შედეგები მოჰყვება მის 
აგრესიულ ქმედებას.



36

დასკვნა

  ძალადობასთან ბრძოლის ეფექტური მექანიზმია საზოგადოებაში ცნო-
ბიერების ამაღლება საკითხთან დაკავშირებით, სახელმწიფო ორგანოების 
მხრიდან იდენტიფიცირებისა და რეაგირების შესახებ ეფექტური მექანიზმების 
დანერგვა. მნიშვნელოვანია, დაირღვეს სიჩუმე, რომელიც ახასიათებს ძალადო-
ბას; თითოეულმა მოქალაქემ გაიაზროს, რომ ძალადობა არ უნდა იქნეს აღქმული 
როგორც  პირადი პრობლემა. 

ძალადობის დროულ იდენტიფიცირებასა და მასზე რეაგირებას მნი-
შვნელოვანი როლი აქვს ჯანსაღი, დამოუკიდებელი და საზოგადოებრივ ცხოვრებაში 
აქტიურად ჩართული მომავალი თაობების აღზრდაში, რადგან ოჯახში ძალადობა 
ციკლური პროცესია და ის თაობიდან თაობაზე ვრცელდება. 

სახელმძღვანელო დაეხმარება იუსტიციის სახლის თანამშრომლებს ძალადო-
ბის მსხვერპლის იდენტიფიცირებაში სხვადასხვა სერვისის მიწოდების დროს.

კონფლიქტურ მომხმარებელთან ურთიერთობის საკითხებზე გამოყენებულია 
მასალები ვებგვერდიდან: https://cracksintheice.org.au/quick-tips/managing-a-
client-who-is-angry-or-aggressive

https://cracksintheice.org.au/quick-tips/managing-a-client-who-is-angry-or-aggressive
https://cracksintheice.org.au/quick-tips/managing-a-client-who-is-angry-or-aggressive

